Директива 2003/98/ЕЗ на Европскиот парламент и на Советот

од 17 ноември 2003 година
за повторно користење на информациите од јавниот сектор

ЕВРОПСКИОТ ПАРЛАМЕНТ И СОВЕТОТ НА ЕВРОПСКАТА УНИЈА,

имајќи го предвид Договорот за основање на Европската заедница, а особено член 95 од истиот,

имајќи го предвид предлогот на Комисијата1,
имајќи го предвид мислењето на Европскиот економско-социјален комитет2,

имајќи го предвид мислењето на Комитетот на регионите3, 
постапувајќи согласно постапката утврдена во член 251 од Договорот4,

со оглед на тоа што:

(1) Договорот предвидува создавање внатрешен пазар и систем кoјшто гарантира дека конкуренцијата во внатрешниот пазар нема да се наруши. Усогласувањето на прописите и на праксата во земјите-членки, што се однесуваат на искористување на информациите од јавниот сектор, придонесува за постигнување на тие цели. 

(2) Еволуцијата кон едно општество на информации и знаење влијае врз животот на секој граѓанин во Заедницата, меѓу другото, овозможуваjќи им да дојдат до нови начини на пристапување и стекнување знаење.

(3) Дигиталната содржина игра важна улога во оваа еволуција. Задоволителното производство предизвика брзо создавање работни места во последните години и тоа продолжува и понатаму. Во малите компании што се појавуваат се создаваат најголем број работни места.
(4) Јавниот сектор собира, подготвува, умножува и објавува најразлични информации за многу дејности, како социјални, економски, географски, временски, туристички, деловни, патентни и образовни информации.

(5) Една од главните цели за создавање внатрешен пазар е создавањето услови што придонесуваат за развојот на услуги ширум Заедницата. Информациите за приватниот сектор се важен примарен материјал за производи и услуги со дигитална содржина, а со развојот на услугите со безжична содржина тие ќе станат дури и поважно содржинско средство. Во овој контекст исто така ќе биде важен широк прекуграничен географски опфат. Пошироките можности за повторно користење информации од јавниот сектор треба, меѓу другото, да им овозможат на европските компании да ги истражат своите можности и да придонесат за економски раст и создавање работни места.

 
(6) Постојат значителни разлики во правилата и практиките во земjите-членки што се однесуваат на искористувањето на средствата на јавниот сектор за информирање, кои претставуваат бариери за истакнување на целосниот економски потенцијал на ова клучно средство за документи. Традиционалната практика во телата на јавниот сектор за искористување на информациите од јавниот сектор се развива на многу неспоредливи начини. Тоа треба да се земе предвид. Затоа, треба да се направи минимално усогласување на националните прописи и практики за повторно користење на документи од јавниот сектор, во случаи каде што разликите во националните прописи и практики или неразбирливоста го попречуваат слободното функционирање на внатрешниот пазар и правилниот развој на информатичкото општество во Заедницата. 
(7) Освен тоа, без минимално усогласување на ниво на Заедницата, законодавните активности на национално ниво, кои веќе се започнати во одреден број земји-членки со цел да се одговори на технолошките предизвици, можат да доведат дури и до позначителни разлики. Влијанието на таквите законодавни разлики и несигурности ќе стане позначајно со натамошниот развој на информатичкото општество, кое веќе значително ги искористува прекуграничните информации. 
(8) Потребна е општа рамка за условите кои го регулираат повторното користење на  документи од јавниот сектор со цел да се обезбедат добри, пропорционални и недискриминаторски услови за повторно користење на таквите информации. Телата во јавниот сектор собираат, подготвуваат, умножуваат и објавуваат документи за да ги исполнат своите јавни задачи. Употребата на таквите документи за други цели е повторно користење. Политиките на земјите-членки можат да ги надминат минималните стандарди утврдени во оваа директива, со што би се овозможило пообемно повторно користење.  
(9) Оваа директива не содржи обврска да се допушти повторно користење документи. Одлуката дали да се дозволи повторно користење или не, останува на земјата-членка или на  односното тело во јавниот сектор. Директивата треба да се применува за документи кои се ставаат на располагање за повторно користење кога телата во јавниот сектор дозволуваат, продаваат, распределуваат, разменуваат или издаваат информации. За да се избегнат вкрстени субвенции, повторното користење треба да вклучи натамошно користење документи во рамките на самата организација за активности кои спаѓаат надвор од опсегот на нејзините јавни задачи. Активностите што спаѓаат надвор од јавна задача вклучуваат набавка на документи што се направени и за кои се наплаќа исклучиво на комерцијална основа и во конкуренција со другите на пазарот. Дефинирањето на зборот „документ“ нема за цел да опфати компјутерски програми. Директивата се заснова на постоjните режими за пристап во земјите-членки и не ги менува националните прописи за пристап до документи. Таа не се однесува на случаи кога граѓаните или компаниите, во рамките на релевантниот режим за пристап, можат да добијат документ ако можат да покажат посебен интерес. На ниво на Заедницата, членовите 41 (право на добра управа) и 42 од Повелбата за фундаменталните права на Европската унија го признаваат правото на секој граѓанин на Унијата и секое физичко или правно лице со место на живеење или со регистрирано седиште во една од земјите-членки да има пристап до документите на Европскиот парламент, Советот и на Комисијата. Телата во јавниот сектор треба да бидат поттикнати да ги ставаат на располагање за потвторна употреба сите документи што ги имаат. Телата во јавниот сектор треба да промовираат и да поттикнуваат повторно користење документи, вклучувајќи официјални текстови од законодавна и административна природа во оние случаи каде што телото во јавниот сектор има право да го одобри нивното повторно користење. 
(10) 
Дефинициите за „тело во јавниот сектор“ и „тело регулирано со јавното право“ се земаат од директивите за јавни набавки (92/50/EEЗ
, 93/36/EEЗ
 и 93/37/EEЗ
 и 98/4/EЗ
). Со овие дефиниции не се опфатени јавните претпријатија.

(11) Оваа директива дава општа дефиниција за терминот „документ“, во согласност со развојот на информатичкото општество. Таа опфаќа секакво претставување на акти, факти или информации - или секакво собирање на такви акти, факти или информации - каков и да е медиумот (напишан на хартија, или зачуван во електронска форма или како звук, визуелна или аудиовизуелна снимка), што се чува од страна на телата во јавниот сектор. Документ којшто се чува од страна на тело во јавниот сектор е документ каде што телото во јавниот сектор има право да одобри негово повторно користење.

(12) Рокот за одговор на барањата за повторно користење треба да биде разумен и во согласност со еквивалентното време за барање пристап до документ во рамките на релевантни режими за пристап. Разумните рокови низ Унијата го поттикнуваат создавањето нови збирни информациски производи и услуги на паневропско ниво. Откако ќе се додели барање за повторно користење, телата во јавниот сектор треба да овозможат достапност на документите во временска рамка што овозможува да се искористи нивниот целосен економски потенцијал. Ова е особено важно за динамичка содржина (на пример податоци за сообраќаен промет), чија економска вредност зависи од непосредната достапност до информациите и од редовното ажурирање. Доколку се користи дозвола, навремената достапност на документи може да биде дел од условите на дозволата.

(13) Можностите за повторно користење може да се подобрат со ограничување на потребата за дигитализирање на документи на хартија или обработка на дигитални датотеки за да се направат заемно компатибилни. Затоа, телата во јавниот сектор треба да овозможат документите да бидат достапни  во секоj првичен формат или јазик, преку електронски средства каде што е тоа можно или погодно. Телата во јавниот сектор треба поволно да се однесуваат кон барањата за извадоци од постојни документи кога исполнувањето на такво барање вклучува едноставна работа. Сепак, телата во јавниот сектор не треба да бидат обврзани да обезбедат извадок од документ каде што за тоа е потребен непропорционален напор. За да се олесни повторното користење, телата на јавниот сектор треба да си направат свои сопствени документи достапни во формат, кој, колку што е можно и погодно, не зависи од користење на специфичен софтвер. Онаму каде што е можно и погодно, телата на јавниот сектор треба да ги земат предвид можностите за повторно користење документи од страна и на лицата со посебни потреби.   
(14) Онаму каде што се врши наплата, вкупниот приход не треба да ја надмине вкупната цена од собирање, подготовка, умножување и објавување на документите, заедно со разумно враќање на вложеното, водејќи сметка за барањата на самофинансирање на соодветното тело на јавниот сектор, каде што е применливо. Производството вклучува создавање и собирање, а распределбата може исто така да вклучи поддршка од корисникот. Надоместокот на трошоци, заедно со разумно враќање на вложеното, во согласност со применливите книговодствени начела и релевантниот метод за пресметување на трошоците на односното тело во јавниот сектор, сочинува едно повисоко ограничување за таксите, бидејќи треба да се исклучи секоја прекумерна цена. Горната граница за таксите одредена во оваа директива не влијае врз правото на земјата-членка или телата во јавниот сектор да применуваат пониски или воопшто некакви такси, а земјите-членки треба да ги поттикнат телата на јавниот сектор да направат документи достапни по цени кои не ги надминуваат маргиналните трошоци за умножување и ширење на документите. 

(15) Обезбедувањето јасни и јавно достапни услови за повторно користење на документите од јавниот сектор е предуслов за развојот на еден пазар на информации ширум Заедницата. Затоа сите применливи услови за повторно користење  на документите треба да им бидат јасни на потенцијалните повторни корисници. Земјите-членки треба да поттикнат создавање на показатели достапни на интернет, онаму каде што е погодно, на достапни документи за да се унапредат и да се овозможат барањата за повторно користење. Кандидатите за повторно користење документи треба да бидат информирани за расположливите правни лекови што се однесуваат на одлуки или практики што влијаат на нив. Ова ќе биде особено важно за средните и малите претпријатија кои можеби не се запознаени со односите со телата на јавниот сектор од другите земји-членки и со соодветните правни лекови. 

(16) Објавувањето на сите главно достапни документи што ги содржи јавниот сектор - не само во врска со политичкиот процес, туку и со правниот и административниот процес - е главен инструмент за проширување на правото на знаење, кое е основно начело на демократијата. Оваа цел се применува за институциите на секое ниво без разлика дали тие се на локално, национално или меѓународно ниво.

(17) Во некои случаи повторното користење документи ќе биде договорено без дозвола. Во други случаи се издава дозвола која наметнува услови за повторно користење од страна на носителот на дозволата кој се занимава со прашања како што се одговорност, правилно користење документи, гаранција за да нема измени и да се признае изворот. Ако телата на јавниот сектор одобруваат документи за повторно користење, условите во одобренијата треба да бидат праведни и транспарентни. Во тој поглед, стандардните дозволи што се достапни на интернет, исто така може да играат важна улога. Затоа земјите-членки треба да предвидат достапност на стандардни дозволи.  
(18) Ако надлежниот орган одлучи повеќе да не става на располагање одредени документи за повторно користење, или да престане да ги ажурира овие документи, тој треба ова решение јавно да го објави, што е можно порано, преку електронските средства кога за тоа постои можност.

(19) Условите за повторно користење не треба да бидат дискриминаторски за споредливи категории за повторно користење. Ова, на пример, не треба да ја спречи бесплатната размена на информации меѓу телата на јавниот сектор за вршење јавни задачи, додека на другите страни им се наплатува за повторно користење на истите документи. На тој начин не треба ниту да се спречува усвојување на различна политика на наплата за комерцијално и некомерцијално повторно користење.

(20) Телата во јавниот сектор треба да ги почитуваат правилата за конкуренција при утврдување на начелата за повторно користење документи, одбегнувајќи колку што е можно исклучиви спогодби меѓу самите нив и приватни партнери. Сепак, со цел да се обезбеди услуга од општ економски интерес, понекогаш може да е потребно исклучиво право за повторно користење специфични документи од јавниот сектор. Таков случај може да биде кога ниту еден комерцијален издавач не би ја објавил информацијата без такво исклучиво право.

(21) Оваа директива треба да се спроведува и да се применува во целосна согласност со начелата што се однесуваат на заштитата на личните податоци во согласност со Директива 95/46/EC на Европскиот парламент и на Советот од 24 октомври 1995 година за заштита на лица во врска со обработката на лични податоци и за слободниот проток на такви податоци1.

(22) Оваа директива не влијае врз правата на интелектуална сопственост на трети страни. За да се избегне недоразбирање, поимот „права на интелектуална сопственост“ се однесува само на авторското право и сродните права (вклучувајќи ги формите на заштита sui generis). Директивата не се однесува на документи опфатени со права на индустриска сопственост, како што се патенти, регистрирани модели и заштитни знаци. Директивата не влијае врз постоењето или сопствеништвото на правата за интелектуална сопственост на телата во јавниот сектор, ниту, пак, го ограничува користењето на овие права на кој било начин надвор од границите утврдени со оваа директива. Обврските наметнати со оваа директива треба да се применуваат само додека се компатибилни со одредбите на меѓународните спогодби за заштита на правата на интелектуална сопственост, особено Конвенцијата од Берн за заштита на книжевни и уметнички дела (Конвенцијата од Берн), и Спогодбата за трговските аспекти на правата од интелектуална сопственост (Спогодбата ТРИПС). Сепак, телата на јавниот сектор треба да ги остваруваат своите авторски права на начин кој го олеснува повторното користење.  

(23) Средствата што им помагаат на потенцијалните повторни корисници да најдат документи достапни за повторно користење и условите за повторно користење можат значително да го олеснат прекуграничното користење  документи од јавниот сектор. Затоа, земјите-членки треба да обезбедат практични постапки што им помагаат на повторните корисници во нивната потрага по документи достапни за повторно користење. Списоците со средства, по можност достапни на интернет, на главните документи (документи кои во голема мера повторно се користат или со можност повторно да се користат во голема мера), а главните места што се поврзани со списоците на децентрализираните основни средства се примери за такви практични постапки.

(24) Оваа директива не влијае врз Директива 2001/29/EC на Европскиот парламент и на Советот од 22 мај 2001 година за усогласување одредени аспекти на авторско право и на сродните права во информатичкото општество
 и Директива 96/9/EC на Европскиот парламент и на Советот од 11 март 1996 година за правна заштита на базите на податоци
. Таа ги наведува условите во кои телата во јавниот сектор можат да ги остваруваат своите права на интелектуална сопственост во внатрешниот пазар на информации кога се дозволува повторно користење документи.

(25) Бидејќи целите на предложената постапка, како на пример, да се овозможи создавање информативни производи и услуги ширум Заедницата врз основа на документи од јавниот сектор, да се поттикне прекугранична ефикасна употреба на документи од јавниот сектор од страна на приватни компании за информативни производи и услуги со додадена вредност и да се ограничи нарушувањето на пазарот на Заедницата, не можат задоволително да се постигнат од страна на земјите-членки, па затоа, во поглед на внатрешниот обем на Заедницата и влијанието на наведената постапка, можат подобро да се постигнат на ниво на Заедницата, која може да донесе мерки, во согласност со начелото на субвенционирање, како што е наведено во член 5 од Договорот. Во согласност со начелото на пропорционалност, како што е наведено во тој член, оваа директива не го надминува она што е потребно за да се постигнат тие цели. Оваа директива треба да постигне минимално усогласување, а со тоа да се одбегнуваат натамошни разлики меѓу земјите-членки кога се работи за повторно користење документи во јавниот сектор, 

ЈА ДОНЕСОА СЛЕДНАТА ДИРЕКТИВА:

ГЛАВA I
ОПШТИ ОДРЕДБИ
Член 1

Предмет и обем

1. Оваа директива утврдува минимум правила што го регулираат повторното користење и практичните средства што овозможуваат повторно користење на постоjната документација кај телата на јавниот сектор на земјите-членки.  

2. Оваа директива не се применува за:

(a) документи чија набавка е активност што спаѓа надвор од обемот на јавни задачи на односните тела во јавниот сектор како што е дефинирано со закон или со други обврзувачки правила во земјите-членки, или при непостоење на такви правила, како што е дефинирано во согласност со општата управна практика во предметната земја-членка; 

(б) документи за кои трети страни ги имаат правата на интелектуална сопственост;
(в) документи до кои не може да се пристапи поради режимите за пристап во земјите-членки, како и врз основа на:

· заштитата на националната безбедност (т.е. државната безбедност), одбраната, или јавната безбедност;
· статистичката или комерцијалната доверливост;

 
(г) документи што се во сопственост на јавните радиодифузни сервиси и нивните подружници, или при други тела или нивни подружници за вршење јавни  радиодифузни услуги;

 
(д) документи што се во сопственост на образовни и истражни установи, како училишта, универзитети, архиви, библиотеки и истражувачки капацитети вклучувајќи, каде што е релевантно, организации формирани за трансфер на резултати од истражувања;

(ѓ) документи што се во сопственост на културни установи, како што се музеи, библиотеки, архиви, оркестри, опери, балети и театри.

3. Оваа директива се надградува на постојните режими на пристап во земјите-членки и не е во спротивност со нив. Оваа директива не се применува во случаите во кои граѓаните или компаниите мораат да покажат особен интерес за режимот на пристап за да добијат пристап до документите.

4. Оваа директива го остава целосно и на никој начин не влијае врз нивото на заштита на поединци во врска со обработката на личните податоци согласно одредбите на Заедницата и националното право, а особено не ги изменува обврските и правата изнесени во Директива 95/46/EЗ.  
5. Обврските што се наметнуваат со оваа директива се применуваат само доколку тие се компатибилни со одредбите на меѓународните спогодби за заштита на правата на интелектуална сопственост, особено Конвенцијата од Берн и Спогодбата ТРИПС. 

Член 2

Дефиниции
За целите на оваа директива се применуваат следните дефиниции:

1. „тело на јавниот сектор“ се државните, регионалните или локалните органи регулирани со јавно право и асоцијации што ги формираат едно или неколку такви органи или едно или неколку такви тела регулирани со јавно право.

2. „тело регулирано со јавно право“ е секое тело:

(а) формирано за специфична цел за да ги задоволи потребите од општ интерес, кое нема индустриски или комерцијален карактер;          

(б) кое има правно својство и

(в) финансирано, во најголем дел од државата, или регионалните или локалните органи, или други тела регулирани со јавно право, или предмет на управен надзор на тие тела, или кое има управен, раководен или надзорен одбор, од кои повеќето од половина членови се назначени од државата, регионалните или локалните органи или од други тела регулирани со јавно право.

3. „документ“ е:

(а) секоја содржина без разлика на медиумот (напишана на хартија или зачувана во електронска форма или како звучна, визуелна или аудиовизуелна снимка);

(б) секој дел од таквата содржина.
4. „повторно користење“ е употреба од страна на лица или правни субјекти на документи во сопственост на телата од јавниот сектор, за комерцијални или некомерцијални цели поинакви од првичната цел во рамки на јавната задача за којашто се подготвени документите. Размената на документи меѓу телата во јавниот сектор само за да се следат нивните јавни задачи не значи повторно користење.
5. „лични податоци“ се податоци како што е дефинирано во член 2 (а) на Директива 95/46/EЗ.

Член 3

Општи начела

Земјите-членки обезбедуваат, онаму каде што е допуштено повторно користење документи во сопственост на телата во јавниот сектор, тие документи да можат повторно да се користат за комерцијални или некомерцијални цели во согласност со условите наведени во Поглавје III и IV. Онаму каде што е можно, се овозможува документите да бидат достапни преку електронски средства.

ПОГЛАВЈЕ  II - БАРАЊА ЗА ПОВТОРНО КОРИСТЕЊЕ

Член 4

Барања што се применуваат за обработка на барањата за повторно користење

1. Телата во јавниот сектор, преку електронски средства каде што е можно и погодно, ги обработуваат барањата за повторно користење и документот го ставаат на располагање за повторно користење од страна на кандидатот или, ако е потребна дозвола, ја финализираат понудата за дозвола до кандидатот во разумен временски рок кој е во склад со временските рамки одредени за обработка на барањата за пристап до документи. 
2. Онаму каде што не се утврдени временски рамки или други правила за регулирање на навремено обезбедување документи, телата во јавниот сектор го обработуваат барањето и ги доставуваат документите за повторно користење до кандидатот или, ако е потребна дозвола, ја финализираат понудата за дозвола до кандидатот во временска рамка од најмногу 20 работни дена по неговиот прием. Оваа временска рамка може да се продолжи за уште 20 работни дена за опширни или сложени барања. Во такви случаи кандидатот се известува во рок од три недели по првичното барање дека е потребно повеќе време за да се обработи тоа.

3. Во случај на негативно решение, телата од јавниот сектор го информираат кандидатот за причината за одбивање врз основа на релевантни одредби од режимот на пристап во таа земја-членка или на националните одредби донесени согласно оваа директива, особено член 1 (2) (а), (б) и (в), или член 3. Онаму каде што негативното решение се базира на член 1 (2) (б), телото во јавниот сектор дава препорака до физичкото или до правното лице кое е носител на право, кога тоа е познато, или алтернативно до лицето што дава дозволи од кое телото во јавниот сектор го има добиено соодветниот материјал.                                                                                                                                                      

4. Секое негативно решение содржи упатување на правен лек во случај кандидатот да сака да поднесе жалба против решението.     

5. Од телата на јавниот сектор опфатени со член 1 (2) (г), (д) и (ѓ) не се бара да ги исполнуваат барањата од овој член.               

ГЛАВA III - УСЛОВИ ЗА ПОВТОРНО КОРИСТЕЊЕ

Член 5

Достапни формати

1. Телата на јавниот сектор ги ставаат своите документи на располагање во каков било постоечки формат или јазик, преку електронски средства каде што е можно и погодно. Ова не значи обврска за телата на јавниот сектор да изработат или да приспособат документи со цел да се усогласат со барањето, ниту пак значи обврска да обезбедат извадоци од документи за што е потребен несразмерен напор, што надминува едноставна работа.

2. Врз основа на оваа директива, од телата на јавниот сектор не може да се бара да продолжат со подготовка на одреден вид документи заради повторното користење на такви документи од страна на организација на приватниот или јавниот сектор.

Член 6

Начела што го регулираат утврдувањето надоместоци

Онаму каде што се наплатува, вкупниот приход од овозможување и дозволување повторно користење документи не ја надминува цената за собирање, подготовка, умножување и објавување, заедно со реално враќање на вложеното. Наплаќањето треба да бидe ориентирано кон цената во текот на соодветниот книговодствен период и пресметано во согласност со книговодствените начела што важат за вклучените тела во јавниот сектор.

Член 7

Транспарентност
Сите важечки услови и стандардни цени за повторно користење документи во сопственост на телата во јавниот сектор повторно се утврдуваат и се објавуваат, преку електронски средства каде што е можно и погодно. На барање, телото на јавниот сектор ја покажува основата за пресметка на објавената цена. Предметното тело во јавниот сектор исто така покажува кои фактори ќе бидат земени предвид при пресметување на трошоците за нетипични случаи. Телата во јавниот сектор овозможуваат кандидатите за повторно користење документи да бидат информирани за расположливите средства за правен лек во однос на решенијата и практиките кои влијаат на нив. 

Член 8

Дозволи

1. Телата на јавниот сектор можат да допуштат повторно користење документи без услови или може да наметнат услови, каде што е погодно преку дозвола, кога се работи за релевантни прашања. Овие услови не ги ограничуваат непотребно можностите за повторно користење и не се користат за ограничување на конкуренцијата.

2. Во земјите-членки каде што се користат дозволи, земјите-членки обезбедуваат стандардните дозволи за повторно користење на документи од јавниот сектор, кои можат да се прилагодат за да задоволат посебно користење дозволи, да бидат достапни во дигитален формат и да можат електронски да се обработуваат. Земјите-членки ги поттикнуваат сите тела во јавниот сектор да ги користат стандардните дозволи.

Член 9

Практични постапки

Земјите-членки обезбедуваат постоење на практични постапки кои го поедноставуваат барањето документи достапни за повторно користење, како на пример, списоци на основни средства, по можност достапни на интернет на главните документи, како и на главните места кои се поврзани со децентрализираните списоци на основни средства.                                                                                                           

ПОГЛАВЈЕ IV
НЕДИСКРИМИНАЦИЈА И ПРАВЕДНА ТРГОВИЈА
Член 10

Недискриминација
1. Сите применливи услови за повторно користење документи се недискриминаторски за споредливите категории на повторно користење.

2. Ако телото во јавниот сектор повторно ги употребува документите како вложување во  неговите комерцијални активности кои спаѓаат надвор од обемот на неговите јавни задачи, за тие активности се применуваат истите цени и други услови за набавката на документи како оние што се однесуваат за другите корисници. 

Член 11

Забрана на исклучиви спогодби
1. Повторното користење документи е отворено за сите можни актери на пазарот, дури и кога еден или повеќе играчи на пазарот веќе ги користат производите со додадена вредност врз основа на овие документи. Договорите или другите спогодби меѓу телата во јавниот сектор кај кои се наоѓаат документите и трети страни не даваат исклучиви права.

 2. Сепак, онаму каде што е потребно исклучиво право за набавка на услуга од јавен интерес, полноважноста на причината за давање на едно такво исклучиво право е предмет на  редовен преглед, а во секој случај, тоа се преиспитува секои три години. Исклучивите спогодби направени по влегувањето во сила на оваа директива се транспарентни и се објавуваат.

3. Постојните исклучиви спогодби кои не се квалификуваат за исклучокот од став 2 се раскинуваат со завршување на договорот или во секој случај најдоцна до 31 декември 2008 година.

ПОГЛАВЈЕ V
ЗАВРШНИ ОДРЕДБИ

Член 12

Спроведување
Земјите-членки ги донесуваат законите, регулативите и административните одредби неопходни за усогласување со оваа директива до 1 јули 2005 година. Тие веднаш ја известуваат Комисијата за тоа.

Кога земјите-членки ги донесуваат овие мерки, тие содржат упатување кон оваа директива или се придружени со такво упатување при нивното официјално објавување. Земјите-членки одредуваат како ќе се изготви тоа упатување.

Член 13

Преглед
1. Комисијата врши преглед на примената на оваа директива пред  1 јули 2008 година, а резултатите од тој преглед ги доставува, заедно со предлозите за измени на Директивата, до Европскиот парламент и до Советот.

2. Прегледот се однесува особено на обемот и на влијанието на оваа директива, вклучувајќи го степенот на зголемување на повторното користење на документите на јавниот сектор, резултатите од начелата применувани на плаќањето и повторно користење на официјални текстови од законодавна и административна природа, како и други можности за подобрување на правилното функционирање на внатрешниот пазар и развојот на европската содржинска индустрија.

Член 14

Влегување во сила

Оваа директива влегува во сила на денот на објавувањето во Службениот весник на Европската унија.  

Член 15

Адресати
Оваа директива се однесува на земјите-членки.

Брисел, 17 ноември 2003 година

За Парламентот                                               

    За Советот    

   П. КОКС 






   Г. АЛЕМАНО

Претседател




                
   Претседател
1 Сл. весник C 227 E, 24.9.2002 година, стр. 382


2 Сл. весник C 85, 8.4.2003 година, стр. 25


3 Сл. весник C 73, 26.3.2003 година, стр. 38


4 Мислењето на Европскиот парламент од  12 февруари 2003 година (сè уште необјавено во Службен весник), Заедничкиот став на Советот од 26 мај 2003 година (Сл. весник C 159 E, 8.7.2003 година, стр. 1) и Став  на Европскиот парламент од 25 септември 2003 година  (сè уште необјавен во Службен весник). Одлука на Советот од  27 октомври 2003 година.


� Сл. весник L 209, 24.7.1992 година, стр. 1. Директивата како што е последен пат изменета со Директива 2001/78/EC на Комисијата (Сл. весник L 285, 29.10.2001 година, стр. 1).


� Сл. весник L 199, 9.8.1993 година, стр. 1. Директива како што е последен пат изменета со Директива 2001/78/EC на Комисијата.


� Сл. весник L 199, 9.8.1993 година, стр. 54. Директива како што е последен пат изменета со Директива 2001/78/EC на Комисијата.


� Сл. весник L 101, 1.4.1998 година, стр. 1


1 Сл. весник L 281 23.11.1995 година, стр.31


� Сл. весник L 167, 22.6.2001 година, стр. 10


� Сл. весник L 77, 27.3.1996 година, стр. 20.

